
Дуниядан кетген тенглерин 
хурметлегендиле

Халкъыбызны 
акъылманы, бети, 
кертини бла 
тюзлюкню 
жакъчысы

ЗА М А Н
КЪАБАРТЫ-МАЛКЪАР РЕСПУБЛИКАНЫ ПАРЛАМЕНТИНИ ЭМ ПРАВИТЕЛЬСТВОСУНУ ГАЗЕТИ ГАЗЕТА ПАРЛАМЕНТА И ПРАВИТЕЛЬСТВА КАБАРДИНО-БАЛКАРСКОЙ РЕСПУБЛИКИВРЕМЯ

Газета издается на 

балкарском языке 

с 1924 года.

Интернет-версия: 

gazeta.zamankbr.ru

орта кюн,
абустолну ал айы 

(ноябрь), 11, 
2021 жыл

№ 134 (21023)
gazeta_zaman

Ариулукъну кёрюрге ашыгъа 

4 бет

Журтубуз

Болушлугъун ёз 
жамауатыбызгъа 
тапдырыр 
муратлыды

Жаш тёлюбюз

3 бет

Эсде тутуу

3 бет

ПАРЛАМЕНТ 

Гюлле салыу

2 бет

Бизни индексибиз – П 5893

Жазылыу - 2022

Хурметли жамауат! «Заман» миллетибизни 
жангыз газетиди. Аны бетлеринде малкъар халкъ-
ны маданият хазнасыны, тарыхыны, бюгюннгю 
жашаууну, белгили эм айтхылыкъ адамларыны, 
жетишимлерибизни эмда жарсыуларыбызны 
юсюнден басмаланнган материалланы сиз бир 
башха изданияда табарыкъ тюйюлсюз.

Эсигизге салайыкъ, 1 сентябрьден тебиреп 
почтаны белюмлеринде 2022 жылны биринчи 
жарымына  жаздырыу кампания  башланнганды. 
Аны багъасы 724 сом бла 80 капекди.

Онлайн амалны хайырлана, изданиябызгъа 
жазылабыз дегенле бу адресни http://gazeta.
zamankbr.ru/ ачып, ол  магъаналы жумушну 
алай этерге боллукъдула.  

Алайды да, жазылыгъыз, билеклик этигиз газе-
тибизге!

Мындан ары да ол сизни керти шуёхугъуз, огъ-
урлу сез нёгеригиз болур деп ышанабыз.

АКЦИЯ  

КъМР-ни Парламентини Промыш-
ленность, транспорт, связь эм жол 
мюлк жаны бла комитетини  жыйы-
лыуу ётгенди. Анда сёз Нальчикде 
улоуланы ишлери бла байламлы 
жарсыуланы эмда аланы айнытыуну 
юсюнден баргъанды. 

Жыйылыуну Парламентни тама-
тасыны орунбасары Жанатайланы 
Салим бардыргъанды. Аны ишине 
министерстволаны, ведомстволаны, 
Нальчикни администрациясыны  
эмда Жаш тёлю палатаны келечилери 
къатышхандыла.

  Кенгешни профильли комитетни 
таматасы Байдаланы Салих докла-
ды бла ачханды. Ол саулай да ре-
спубликаны транспорт системасын 
шёндюгюлю излемлеге келишген 
халгъа келтирирге кереклисин 
чертип, ол адамланы къоркъуусуз-
лукъларын да жалчытыргъа керек 

болгъанын белгилегенди. 
Ызы бла Нальчикни мэрини орун-

басары Анатолий Тонконог сё-
лешгенди. Ол айтханнга кёре, бю-
гюнлюкде 32 маршрут ыз барды. 
Аладан 29-су ишлейдиле. Транспорт 
ызланы излемлерин 12 предприятие 
жалчытадыла. Озгъан жыл ала 18,3 
миллион адамны ташыгъандыла. Ол 
билдиргеннге кёре, шахар улоуланы 
ишлерин игилендириу жаны бла 
реформа керекди. Администрация 
шёндю ол ишни башлагъанды. 
Аны жашауда бардырыу бир ненча 
жылгъа бёлюнюпдю. Линияла бла 
бирге гитче автобусла бла бирге уллу 
автобусланы да чыгъарыр мурат 
барды. Бюгюнлюкде пассажирле 
жолларына карта бла тёлерча онгла 
да къуралгъандыла. Дагъыда «Трой-
ка» транспорт картаны чыгъарыу да 
къысха кезиуде тамамланырыкъды. 

«Северный» автовокзалны хайыр-
ланыугъа бергенли бир къауум шахар 
транспортну маршрутларына  да 
тюрлениуле кийирилгенини юсюнден 
да айтылгъанды. Алай бла, къысха 
заманны ичинде жангы вокзалны бла 
«Солнечный город» сабий чыгъарма-
чылыкъ академияны эм «Южный» 
вокзалны байлагъан маршрут жибе-

рилликди. Докладчы белгилегеннге 
кёре, «Южный» вокзал ачылгъандан 
сора аны да шахар бла байлауну 
юсюнден да оюм этиле турады. 

- Жангы вокзалла бла байламлы 
болум аланы тынгылы хайырланып 
башлагъандан сора халгъа кёре тин-
тилликдиле. Чыгъа баргъан кемчили-
клени да жаланда алай бла кетерир 

онг боллукъду, - дегенди Анатолий 
Тонконог. 

Жыйылыугъа МВД-ны  КъМР-де 
УГИБДД-сыны таматасыны къуллугъун 
толтургъан Дмитрий Сухорученко да 
къатышханды. Кесини докладында ол 
жоллада къоркъуусузлукъну юсюнден 
айтханды. Озгъан 9 айны ичинде, 
былтыр бла тенглешдирип айтханда, 
маршрут таксилени къатышыулары 
бла аварияланы саны иги да аз бол-
гъанды. Энчи эс ол адамланы белги-
ленмеген жерледе тюшюрюу бла ол-
туртуугъа да бургъанды. Нек дегенде 
ала авариялы болумла къурайдыла. 

КъМР-ни Транспорт эм жол мюлк 
министерствосуну бёлюмюню тама-
тасы Нурмухамед Балагов а халкъны 
ташыу контрольсуз тарифле бла бар-
дырылгъанын чертгенди. 

Кенгешде дагъыда транспортла-
ны иелерини жууаплылыкъларыны 
юсюнден, жолда бир бирге хурмет 
этиуню жорукъларыны эм жолда 
жюрюуню жорукъларына бузукълукъ 
этип тургъанланы быллай халлы иш-
ден кери этиу дегенча соруулагъа да 
къаралгъанды. 

Битеу айтылгъан затланы эсге ала, 
профильли комитет эсепле чыгъарыу 
документни къабыл кёргенди.

Марьяна БЕЛГОРОКОВА.

Юра Борсовну башчылыгъында Чегем рай-
онну делегациясы алгъаракъда Карачаевск 
шахарда болгъанды. Ала муниципалитетни 
башчысы Дотдаланы Альберт бла ишчи бай-
ламлыкъла тохташдыргъандыла.

Аны бла этилген келишимде эки муници-
палитетлени арасында экономика, социал-
культура, туризм сфералада байламлыкъла 
жюрютюуню эмда бирлешип тюрлю-тюрлю 
проектлени тамамлауну, байламлыкъланы 
кючлендириуню юсюнден айтылады. Андан 
сора да, къонакъда болгъан кезиуде Чегем 
районну делегациясы къарачай халкъны 
кёчюргенде жоюлгъанланы эсгериу жумуш-
лагъа къатышханды.

ОМАРЛАНЫ Мурат.Къырал берген болушлукъну хайырындан 
бизни республикада гитче эмда орта пред-
принимательство (МСП) бла кюрешгенлени 
пандемияны кезиуюнде онгдурургъа амал 
болгъанды, дегендиле КъМР-ни Экономика-
ны айнытыу министерствосунда.

Министр Рахайланы Борис айтханыча: 
«Былтыр жаз башында къаллай болушлукъ 
берилген эсе да, аны бла мындан арысында 
да жалчытыргъа умут барды. Сёз ючюн, иш 
хакъ тёлерге деп, быллай предприниматель-
ствогъа бу айны ортанчыларында грантла 
бериу башланырыкъды. Эм магъаналы пред-
приятияланы онглары, былтыр апрельден 
башлап, быйылгъы озгъан айгъа дери фи-
нансла-экономика жаны бла кёрюмдюлерине 
кёре тергелгендиле. Ала уа организацияланы 
къолайлыкълары артыкъ терк осалына кетме-
генин кёргюзтедиле».

Быллай организацияланы саны 70-ден 
артыкъ болады. Ала ишлерин промышлен-
ность, эл мюлк, жашау журт-коммунал мюлк, 
туризм, санатор-курорт, транспорт, жол мюлк, 
цифралы айнытыу сфералада бардырадыла.  
Тийишли тизмени КъМР-ни Правительствосу 
былтыр апрельде жарашдыргъанды.

Былтыр сегиз минг чакълы предприни-
мательге налогла тёлеу жаны бла онгла бе-
рилгендиле. Ала ставкаланы азайтыу, налог 
эмда страховой тёлеуледен эркин этиу неда 
аланы болжалына салыу амалланы хайыр-

ланнгандыла. Энтта да 362 субъект аренда 
тёлеулеринде льготала къоллу болгъандыла, 
беш минг предпринимательге уа финансла 
жаны бла (субсидияла, поручительство, 
азайтылгъан ставкалары бла кредитле) се-
беплик этилгенди. Кёплеге консультацияла 
берилгендиле, контроль-надзор органла уа 
эки жюзден артыкъ тинтиулени бардырмай 
къойгъандыла.

Коронавирус ауруу жайылгъан кезиуде эко-
номикагъа бла социал сферагъа себепликге 
деп гитче эмда орта бизнесге болушлукъ 
бериуню право жаны бла мурдору жараш-
дырылгъанды, былтыр жаз башында эм 
къыйын кезиуде аслам иш этилгенди, дегенди 
министр.

Эсге сала айтсакъ, КъМР-ни Башчысыны 
буйругъу бла тийишли План жарашдырыл-
гъан эди. Анда гитче эмда орта бизнесге 
себеплик этиу жаны бла 43 жумуш барды. 
Былтыр субсидияла бла 255 миллион сом 
берилгенди. Аны аслам кесегин (233,7) феде-
рал бюджетден жибергендиле, къалгъанын а 
регионну бюджетинден къошхандыла.

КъМР-ни Гарантияла берген фонду да 
онгдургъанды МСП субъектлени. Сёз ючюн, 
алгъын поручительство этилген келишимлени 
юсю бла тёлеулени болжалына салгъанды. 
Быйыл а 34 предпринимательге билеклик 
этгенди. КъМР-ни быллай субъектлеге эм 
аз кредитле бериу фонду да андан алгъын 

микрозаймла алгъанланы тёлеулерин кечи-
рек къайтарыргъа къойгъанды. Аны хайырын 
94 предприниматель кёргенди.

Республиканы къырал эмда муниципал 
надзор этиу органлары гитче эмда орта пред-
принимательство бла кюрешгенлени ишле-
рин келир жылны ахырына дери тинтирик 
тюйюлдюле. Алай къыйын болум болса неда 
гражданланы жашауларына бла саулукъ-
ларына къоркъуу чыкъса уа, жерине барып 
къарамай къоярыкъ тюйюлдюле.

Консультацияла бериуню юсюнден айт-
ханда, Гитче эмда орта предприниматель-
ствогъа билеклик этиу арагъа быйыл 215 
соруу келгенди. Анда аланы юсю бла толу 
жууапла бергендиле. Соруула кёбюсю пред-
принимательство бла кюрешиуню, бизнесде 
тыйгъычланы, къыралдан болушлукъ алыуну 
юсюнден эдиле.

Пандемия ючюн хата кёрген предприятия-
лагъа бла коммерциялы болмагъан органи-
зациялагъа къырал алгъын не бла болушхан 
эсе да, энтта да алай себеплик этип башла-
рыкъды, деп ышандыргъанды Рахай улу. Хар 
ишчи ючюн бир МРОТ тенгли грантла, ФНС-ге 
заявление берилсе, тёленирикдиле. Аланы 
алыу а бу айны биринчисинде башланнганды. 
Алгъын сынамны эсге тюшюре, бу амалны 
бютюнда кёп субъект хайырланнганын бел-
гилегенди министр.

Социал сферада къармашхан коммерция-

лы болмагъан организациялагъа уа учуз (3%) 
кредитле берилликдиле. Бу программа быйыл 
мартдан июльгъа дери бардырылгъанды. 
Аны хайырын кёрюрге сюйгенле ишчилерини 
санын ондан биринден асламысына азайтыр-
гъа керек тюйюлдюле. Кредитни ёлчеми бир 
МРОТ-ха кёре тергелликди. Ахча 18 айгъа бе-
рилликди. Бир игиси – биринчи жарым жылны 
ичинде процентле тёлерге керекмейди.

«Бу амалны хайырындан предприниматель-
ле иш хакъ тёлерча ахча табаргъа боллукъ-
дула. Биз оюм этгенибизча, сагъынылгъан 
программала шёндюгю заманнга келишеди-
ле, кеслери да эм биринчиден адамланы иш 
бла жалчытыргъа болушадыла», - дегенди 
министр.

УЛБАШЛАНЫ Мурат.

Шахарда улоу ызланы 
айнытыугъа эс бурулгъанды

Быйыл 13 ноябрьде Къабарты-Малкъар 
«Экология» миллет проектни чеклеринде 
бардырылгъан  «Агъачланы сакълау» бите-
уроссей акциягъа къошуллукъду. Ол «Эсге-
риуню бахчасы» волонтер организацияны 
башламчылыгъы бла ётерикди. Бизни респу-
бликада уа анга Табийгъат байлыкъла эмда 
экология министерство башчылыкъ этеди. 

Акцияны магъанасы тёгерек-башда, ол 
санда шахар тийреледе жашиллендирилген 
жерлени сакъларгъа эм айнытыргъады.  
Анга  ноябрьни ахырына дери муниципали-
тетлени барысы да къатышырыкъдыла.  

Ол санда  Нальчикде Хорламны пар-
кында республиканы агъач питомнигинде 
ёсдюрюлген 250 чакълы эмен, кюйрюч эм 
акъагъач терекчикле орнатырыкъдыла. Анга  
КъМР-ни табийгъат байлыкъла эмда эколо-
гия  министри Шауаланы Илиясны башчы-
лыгъы бла  ведомствону, агъач мюлклени 
келечилери эм волонтёрла къатышырыкъ-
дыла. Быйыл ишлени бардырыргъа феде-
рал бюджетден  регионнга 31 миллион сом 
бёлюннгенди.  Проектге кёре,  жаз башында  
районлада 420 минг айырмалы  терекчик 
салыннганды. 

 Эсге сала айтсакъ, «Агъачны сакълау» 
акция быйыл бла ючюнчю кере ётерикди. 
Эки жылны ичинде субъектледе 80 миллион-
дан аслам терекчик орнатылгъанды. Ол ыз а  
жамауатны, ол санда жаш тёлюню, табийгъ-
атха аяулу кёзден къараууна ахшы себеплик 
этеди.    

Агъачланы жангыртыу – 
магъаналы жумушладан бири 

КЕЛИШИМ

Арада шуёхлукъну 
кючлендире

СЕБЕПЛИК

Хурметли шуёхла!
Сизни Россей Федерацияны ич ишле органларыны 

къуллукъчусуну кюню бла алгъышлайма!
Бу байрам – ол кеслерин къыйын, алай болгъанлыкъгъа 

да, жамауат низамны, адамланы жашауларын, къоркъу-
усузлукъларын эм праволарын къоруулагъан къыйматлы 
усталыкъгъа жоралагъанлагъа хурметни белгисиди. 
Сизни ишигиз кишиликни эм чыдамлылыкъны, кертичи-
ликни эм низамлылыкъны, тутхан жумушха толусунлай 
берилиуню эм бийик жууаплылыкъны излейди. Кесигизге 
бу жолну ызлагъанла, тохташдыргъан тёрелени андан 
ары бардыра, салыннган борчланы айыпсыз толтурасыз, 
аманлыкъчылыкъ эмда коррупциячылыкъ, терроризм эм 
экстремистлик бла кюрешни къаты бардырасыз, Къабар-
ты-Малкъарда жамауат низамны, мамыр, къуралыулу 

жашауну тынчлыкъсыз болумлада жалчытасыз.
Профессионал даражагъыз, антыгъызгъа кертилигигиз 

ючюн сизге ыразылыгъымы билдирирге сюеме.
Энчи ыспасны уа ич ишлени ветеранларына этеме, 

кеслерини энчи сынамларындан юлюш этерге, ёз юлгюле-
ринде жаш адамланы юйретирге хазырлыкълары ючюн.

Къабарты-Малкъар Республикада Ич ишле министер-
ствону энчи составы мындан арысында да жамауатны эм 
инсанланы къоркъуусузлукъларын сакъларыкъларына, 
Россейни Законуна эм халкъына керти къуллукъ этери-
клерине ийнанама.

Сизге кийик саулукъ, эсенлик, Къабарты-Малкъарны 
эм ёз Ата журтубузну игилигине деп бардыргъан къул-
лугъугъузда жетишимле тежейме.

Къабарты-Малкъар Республиканы Башчысы К.В. Коковну КъМР-де
Ич ишле министерствону келечилерин профессионал байрамлары бла 

Кючмезланы Руслан бю-
гюнлюкде РФ-ни КъМР-де 
Ич ишле министерствосуну 
инспекциясыны таматасы-
ды, ич службаны полковни-
гиди. Къыралыбызда 10 но-
ябрьде Ич ишле органлада 
къуллукъ этгенлени кюнюн 
белгилегендиле. Биз да ол 
кюннге жоралап, Руслан 
бардыргъан огъурлу жу-
мушну юсюнден айтабыз.

  Форманы киерге Руслан 
Николаевич школ жылла-
рындан да термиле эди. 
Аны анасы Любовь Ма-
жидовна Кучмезова кёп 
жылланы Акъылбалыкъ 
болмагъанланы ишлери 
жаны бла бёлюмде ишлеп 
келгенди. Жаш тёлю аман-
лыкъчылыкъны жолуна 
турмаз ючюн ол билимин, 
сынамын да аямай къул-
лукъ этгенди. Аны ол къый-
ыны унутулуп къалмай, 
тюрлю-тюрлю сыйлы са-
угъала бла белгиленнгенди. 
Алай Любовь Мажидовна 
бек даражалыгъа Нальчик 

шахарны Сабий юйюню 
коллективини «За заботу и 
любовь к детям» деген ди-
пломун санагъанды. 2008 
жылда огъурлу тиширыу 
дуниясын алышханды.

Руслан Николаевич са-
бийлигинде анасыны ишине 
барыуун бюгюн да тансыкъ-
лай тюшюреди эсине.  Аны 
акъылбалыкъ болмагъан-
ланы ата-аналары бла бир 
тил таба билиуюн, алагъа 
не жаны бла да болушургъа 
итиннгенин ол унутмагъан-
ды. Ишни къуралыуун кёре, 
жаш къаллай ызны сайла-
рыгъын ол кезиуде окъуна 
белгилеген эди кесине. 

1997 жылда школну бо-
шагъандан сора ол, би-
теу нормативлени, экза-
менлени да берип, РФ-ни 
МВД-ны Санкт-Петербургда 
университетини Нальчик-
де филиалына окъургъа 
киреди. Анда жаш мили-
цияда къуллукъ этиуню 
жорукъларына, излемлери-
не тюшюнеди. Сайлагъан 

усталыгъына уллу кёллю 
болмагъаны анга артда 
ишинде бек болушханды. Бу 
окъуу юйде энчи орта билим 
алгъандан сора, Руслан Ни-
колаевич  Ростовну юристле 
хазырлагъан академиясы-
ны Нальчикдеги филиалы-
на киреди. Окъууун иш бла 
бирге бардыра, ол урунуу 
жолун Ич ишле министер-

ствону КъМР-де УГИБДД-
ны энчи техника жаны бла 
взводда инженерни къул-
лугъунда башлагъанды. 
Андан сора аны шахарны 
ич ишле бёлюмюню Акъ-
ылбалыкъ болмагъанланы 
ишлери жаны бла подраз-
делениясына ётдюреди-
ле. Сабийлени закон бла 
берилген эркинликлерин 

къоруулау службагъа ол жа-
шаууну 8 жылын бергенди. 

   Ишин уста билген жашха 
КъМР-де жамауат низам-
лыкъны жалчытыу жаны 
бла бёлюмню ишин ыша-
надыла. Ызы бла уа Руслан 
Николаевични РФ-ни Ич 
ишле министерствосуну 
Элбрус районда бёлюмю-
не таматагъа саладыла. 
2015 жылда уа сынамлы 
офицер КъМР-де Ич ишле 
министерствосуну Штабы-
ны таматасыны орунбасары 
болуп урунады.

- Бизни, офицерлени, 
баш борчубуз халкъны 
сейирлерин бла къоркъуу-
сузлукъларын сакълауду. 
Салыннган борчланы уа 
биригип, кенгеше, алай 
тамамлайбыз, - дейди Кюч-
мезланы Руслан.

Бош заманын бюгюнн-
гю жигитибиз юйюрю бла 
ётдюрюрге сюеди. Ол бир 
жаш бла эки къыз ёсдю-
реди. Сабийле алыкъын 
школчуладыла. Алай аланы 

сайлаулары къаллай болса 
да, ата билеклик этерге 
хазырды. 

- Усталыкъ бла байламлы 
сайлауну хар адам да кеси 
этерге керекди, - деп оюм-
лайды Кючмез улу.

Энчи магъана ол спорт 
бла кюрешиуге бёледи. 
Юйюнде тренажёр зал 
къурагъанды. Анда кёп 
затланы кеси къолу бла 
жарашдыргъанды. Спорт 
жаны бла хазырлыкъ аланы 
ишлеринде нени да башы 
болгъанын бюгюннгю жи-
гитибиз энчи белгилейди. 

Полициягъа къуллукъ 
этерге келген жаш адам-
ладан а ол жууаплылыкъ 
излейди. Аланы хар бири 
да кеси участкасында ни-
замлыкъны жалчытыргъа, 
гражданланы сейирлерин 
къорууларгъа итинирге  
борчлудула. 

КЪАСЫМЛАНЫ
 Аминат.

Минги тау таба баргъан А-158 трассаны жанларын суу 
ашагъандан къоруулагъан ишлени аслам кесеги бошал-
гъандыла. Къурулушчула онеки участкада мадар этген-
диле, быйылны ахырына дери энтта жетисинде хар нени 
да тамамларыкъдыла, деп билдиргендиле жоллагъа 
къарагъан «Кавказ» управлениядан.

Бу ишлени управление буруннгу жыл башлагъанды. 
Подряд организацияны адамлары жолну Бахсан суугъа 
жууукъ тургъан участкаларында жерни 9-18 метр терени-
не тешип, темирден бла бетондан багъанала ишлейди-
ле. Проектге кёре, аладан битеу да 8,5 минги болургъа 
керекди, бюгюнлюкге 8,1 минги хазырды. Ала бары да 
битселе, жолну 5,7 километр кесеги суу ашагъандан къо-
рууланырыкъды.

Шёндю трассаны Тырныауузну, Быллымны, Бедикни, 
Огъары Бахсанны, Элбрус эм Нейтрино эллени, дагъыда 
«Ит-къол» пансионатны къатларында участкалары къор-
къуусуз болгъандыла. Эм узун «багъана хуна» 750 метрге 
созулады. Алай ол кёзге хазна урунмайды, нек дегенде 
жер башына аны жаланда жарым метрлик кесеги чыгъ-
ады.

Бу кюнледе специалистле юч участкада ишлей турады-
ла. Алада жерни тешген алты установка эмда жыйырма-
дан артыкъ машина барды. Бир багъанагъа орун хазыр-
ларгъа 3-6 сагъат кетеди. Эсге сала айтсакъ, 2018 жылда 
суу къутуруп, бу жолну талай жерлерин ашагъан эди. 
Этиле тургъан ишлени хайырындан а мындан арысында 
аллай болумладан къутулургъа боллукъду.

УЛБАШЛАНЫ Мурат хазырлагъанды.

Тырныауузда вольфрам-молибден комбинатны  
жангыртыу жаны бла жумушла   бардырыладыла. 
Аны бла байламлы Ростех электрон халда  магъадан 
къазылгъан жерлеге элтген  автомобиль жолланы 
игилендирирча подряд организацияны сайларгъа  
конкурс ётдюреди. Проектни бардырыргъа  саулай  
405 635 442.8  сом къоратыллыкъды.  

Эсге сала айтсакъ, быйыл сегизинчи октябрьде 
КъМР-ни Башчысы Казбек Коков бла «ЭГРК» бириги-
уню таматасы Игорь Ушаков комбинатда жангыртыу 
ишлени ачхандыла. Бюгюнлюкде  объектде мекям-
ланы бла инфраструктураны игилендирирча  энчи 
техниканы кючю бла къурулуш ишле башланнган-
дыла. Графикге кёре, комплекс саулай 2023 жылны 
ахырына битерге керекди. 

Производство эки инвестициялы проектден  къурал-
лыкъды. Анга кёре, Тырныауузда магъаданны къаз-
гъандан сора жарашдыргъан да этерикдиле. Ызы бла  
продукцияны  Невинномысск шахаргъа  ашырлыкъ-
дыла. 

КУРДАНЛАНЫ Сулейман.

Быйыл ноябрьни ахырын-
да чыгъарылгъан эсеплеге 
кёре,  Россейде жемишле-
ден бла наныкъдан 1,1 мил-
лион тонна тирлик жыйыл-
гъанды. Ол былтырдан 0,9 
миллион тоннагъа неда  22,2 
процентге кёпдю, деп бил-
дириледи РФ-ни Эл мюлк 
министерствосуну пресс-
службасындан. 

Къабарты-Малкъар же-
мишни бла наныкъны про-
изводствосу бла беш алчы 
регионну санына киргенди. 
Быйыл ноябрьде республи-
када къоранчланы санамай 
сагъынылгъан ёсюмлюкле-

ден 420 минг тонна жый-
ылгъанды. Ол къыралда 
жыйылгъан тирликни  38 
процентиди.   

Аны бла бирге бюгюнлюк-
де терек бахчалыкълада 
алманы къышхы сортларын 
жыйып бошай турадыла. Са-
улай алып айтханда, быйыл 
мюлклени барысында да 
жемишледен бла наныкъ-
ладан (алмадан, кертмеден, 
эрикден, жилекден, голуби-
кадан) 535 минг тонна жый-
ылыры сакъланады. 

МАГОМЕТЛАНЫ 
Сулейман.

Эллилеге деп Россель-
хозбанк «Свое родное. За 
городом» деген платфор-
маны мурдорунда вирту-
ал практикум бардырып 
башлагъанды. Анда къо-
накъбайлыкъ индустрия-
ны энчилигини юсюнден 
хакъ алмай окъутадыла, 
деп билдиргендиле банк-
ны Къабарты-Малкъарда 
бёлюмюнден.

– Жетишимли агроту-
ризм тириликден, итиниу-
люкден эмда иги билимден 
къуралады. Ол жаны бла 
ишни тинтирге эмда аны 
эбине жетерге жылла къо-
ратыргъа керекди. Сагъ-
ынылгъан платформаны 
хайырланыучула уа Рос-
сельхозбанкны цифралы 
сервислерини болушлукъ-
лары бла къысха заманны 
ичинде агробизнес къурар-
гъа неда кеслерини фер-
мер мюлклерин айнытыр-
гъа боллукъдула, - дегенди 
финанс учрежденияны 
аллай технологияланы ай-
нытыу арасыны башчысы 
Елена Батурова.

Къабарты-Малкъарда эл 
туризм фермерлеге бек 
уллу файда келтирлик-
ди. Республикада малчы-
лыкъ, битимчилик, терек 

бахчачылыкъ, тахта кёгет-
чилик, аш-азыкъ туризм 
сфералада къармашхан 
4600 чакълы мюлк барды. 
Алагъа быллай бизнес бек 
иги онглары болгъаннга 
саналады. «Туризм эмда 
къонакъбайлыкъ инду-
стрия» миллет проектни 
чеклеринде эл туризмни 
айнытыу – элледе инфра-
структураны игилендирир-
ге, жаш тёлюню жеринде 
иш бла жалчытыргъа се-
беплик этерикди. Эм башы 
уа, быллай туризм Къабар-

ты-Малкъарны даражасын 
жаланда бизни къыралда 
угъай, тыш къыраллада да 
кётюрлюкдю.

Россейде агротуризмге 
сурам уллудан уллу бола 
барады. Бюгюнлюкде 3,5 
мингден артыкъ къонакъ 
юй, минг чакълы фермер 
мюлк ишлейди. Эл туризм 
бла байламлы объектлени, 
ол санда къолдан усталаны 
эмда солуу араланы, му-
зейлени саны уа он мингнге 
жетгенди. Сагъынылгъан 
мюлклени экиден бири 

платформада кёргюзтюле-
ди. Ары киргенле аш-азыкъ 
этген мастер-классла, дегу-
стацияла, экскурсияла, со-
луу программала табаргъа 
боллукъдула.

Россельхозбанкны тергеу-
лерине кёре, агротуризмни 
файдалыгъы, саулай къы-
ралда алып къарагъанда, 
бир жылгъа 55 миллиард 
сомгъа жетерикди. Эллеге 
баргъан туристлени саны 
уа - сегиз миллион адамгъа.     

ОМАРЛАНЫ Мурат 
хазырлагъанды.

Ич ишлени келечисини 
кюнюне аталып Къырал 
автоинспекцияны управ-
лениясыны аллында эс-
гертмени къатында бор-
чларын толтургъанда жо-
юлгъан полициячылагъа 
жораланнган митинг къу-
ралгъанды. 

- Мамыр жашау бардыр-
гъанланы къоруулай жан 
берген коллегаларыбыз 
не заманда да эсибизде 
къаллыкъдыла.  Алагъа 
ыразылыгъыбызны бил-
диребиз эм жигитликлери 
ючюн ёхтемленебиз,- дей-
ди МВД-ны  къырал ав-
тоинспекциясыны респу-

бликада управлениясыны  
таматасыны орунбасары, 
полицияны подполковни-
ги Дмитрий Сухорученко. 

Жыйылыугъа келгенле 

бир минутну шош туруп 
ауушхан тенглерин эсгер-
гендиле эм, тёреде жю-
рюгенича, мемориалгъа 
гюлле салгъандыла. 

1-чи статья
Къабарты-Малкъар Республиканы бюджетине федерал 

бюджетден Россей Федерацияны субъектлерини бюджет-
лерини счётларында къалгъан ахчаны толтурурча берилген 
бюджет кредитлени жабарча бюджет кредит бериу 2020 
жылда 14 декабрьде чыгъарылгъан 01-01-06/06-1018-чи 
номерли келишимге 2021 жылда 1 июльда чыгъарылгъан 
1-чи номерли къошакъ келишимни къабыл кёрюрге.

2-чи статья
Бу Закон аны официал халда басмалагъан кюнден баш-

лап кючюне киреди.

Къабарты-Малкъар 
Республиканы  Башчысы                                     К. КОКОВ

Нальчик шахар, 2021 жыл 30 октябрь, 38-РЗ

Къабарты-Малкъар Республиканы Парламенти бегим этеди: 
1. «Къабарты-Малкъар Республиканы Конституция 

Сюдюню иш низам халын тюрлендириуню юсюнден» 
Къабарты-Малкъар Республиканы Законун эм «Къабарты-
Малкъар Республиканы Конституция Сюдюню юсюнден» 
Къабарты-Малкъар Республиканы Закону кючюн тас эт-
геннге санауну къабыл кёрюрге.

2. Белгиленнген Законну анга къол салырча эм кенг бел-
гили этерча Къабарты-Малкъар Республиканы Башчысына 
жиберирге.

3. Бу Бегим анга къол салыннган кюнден башлап кючюне 
киреди.

Къабарты-Малкъар Республиканы
Парламентини Председатели                           Т. ЕГОРОВА

Нальчик шахар, 2021 жыл 28 октябрь, №391-П-П

Къабарты-Малкъар Республиканы Парламенти бегим 
этеди:

1. «Къабарты-Малкъар Республиканы бюджетине фе-
дерал бюджетден Россей Федерацияны субъектлерини 
бюджетлерини счётларында къалгъан ахчаны толтурурча 
берилген бюджет кредитлени жабарча бюджет кредит 
бериу келишимге къошакъ келишимни къабыл кёрюуню 
юсюнден» Къабарты-Малкъар Республиканы Законун 
къабыл кёрюрге.

2. Белгиленнген Законну анга къол салырча эм кенг бел-
гили этерча Къабарты-Малкъар Республиканы Башчысына 
жиберирге.

3. Бу Бегим анга къол салыннган кюнден башлап кючюне 
киреди.

Къабарты-Малкъар Республиканы
Парламентини Председатели                     Т. ЕГОРОВА

Нальчик шахар, 2021 жыл 28 октябрь, №393-П-П

«Къабарты-Малкъар Республиканы Конститу-
ция Сюдюню иш низам халын тюрлендириуню 
юсюнден» Къабарты-Малкъар Республиканы 
Законуну эм «Къабарты-Малкъар Республика-
ны Конституция Сюдюню юсюнден» Къабар-
ты-Малкъар Республиканы Закону кючюн тас 
этгеннге санауну юсюнден

Къабарты-Малкъар 
Республиканы Парламентини

Б Е Г И М И

«Къабарты-Малкъар Республиканы бюджети-
не федерал бюджетден Россей Федерацияны 
субъектлерини бюджетлерини счётларында 
къалгъан ахчаны толтурурча берилген бюджет 
кредитлени жабарча бюджет кредит бериу 
келишимге къошакъ келишимни къабыл кё-
рюуню юсюнден» Къабарты-Малкъар Респу-
бликаны Законуну юсюнден

Къабарты-Малкъар 
Республиканы Парламентини

Б Е Г И М И

Къабарты-Малкъар Республиканы бюдже-
тине федерал бюджетден Россей Федераци-
яны субъектлерини бюджетлерини счётла-
рында къалгъан ахчаны толтурурча берилген 
бюджет кредитлени жабарча бюджет кредит 
бериу келишимге къошакъ келишимни къа-
был кёрюуню юсюнден

Къабарты-Малкъар Республиканы
З А К О Н У

Къабарты-Малкъар Республиканы Парламенти 
2021 жылда 28 октябрьде къабыл кёргенди

ПРОМЫШЛЕННОСТЬ 

Ауур жюк ташыгъан машинала 
къыйналмай жюрюрча

ДАТА

«Салыннган борчланы биригип тамамлайбыз»

Дуниядан кетген 
тенглерин хурметлегендиле

Къутургъан суу 
жолну ашамазча 

ЭЛ МЮЛК

Жемишледен бла наныкъдан – бай тирлик 

ОКЪУТУУ

Эллилени агротуризм бла 
кюреширге юйретедиле



Интернет-версия: gazeta.zamankbr.ru 3З А М А Н
ЭСДЕ ТУТУУ 

- Рамазан, эм алгъа бу жууаплы ишге 
айырылгъаныгъыз бла «Заман» газетни 
редакциясы сизни алгъышлайды. Бю-
гюнлюкде Бабугент атын иги бла айтдыр-
гъан тау элледен бириди, мындан ары да 
ол ыздан таймаз. Сиз а эм алгъа не затха 
аслам эс бурлукъсуз?

- Ёсе келген тёлюге. Школну, сабий сад-
ны хар жумушларына сакъ боллукъбуз, 
къолубуздан келгенича къарарыкъбыз. 
Билим алыудан магъаналы иш жокъду. 
Хар сабийни жашаугъа хазырларгъа бор-
члубуз. Ала акъылбалыкъ болгъан кезиу-
леринде апчымай, абызырамай, жашауда 
жерлерин табарча. Терен билимли жаш 
тёлюсю болгъан миллет бир заманда да 
жокъ боллукъ тюйюлдю. Бизнича аз сан-
лы халкъда  уа хар сабийибизни билими, 
айныуу миллетни къадары бла байламлы 
болгъаны барыбызгъа да баямды. 

Дагъыда жаш тёлюбюз не ичгиге, не нар-
котиклеге алданмазча, спортну айнытыр-
гъа керекди. Бабугентни  волейбол, футбол 
командалары Россейде да белгилидиле, 
гёжефлерибизни  уа битеу дуния таныйды. 
Ол ызны тас этмей, онгубузгъа кёре жангы 
амалла да къураргъа кюреширикбиз.

Билим бериуге, спортха не заманда да 
эс буруп турлукъбуз. Алай тюз бусагъатда 
толтурлукъ ишлерибиз да аз тюйюлдюле. 
Бу кюнледе элни чаллыкъ жерлерине бир 
минг бла жюз метрлик жолну тазалагъ-
анбыз. Бабугентни жамауаты бир жумуш 
чыкъгъанлай, терк окъуна бирлешип, аны 
тамамлап къояды, сау болсунла эллиле-
рибиз. Кими солярканы хакъын тёлегенди, 
экинчиси трактор бергенди, ючюнчюсю 

кеси келип ишлегенди…хар ким онгуна 
кёре. Бек къууаннганма, тюз айтханлай, 
жашла жыйылып бу ишни терк окъуна 
этгенлерине.  

Эсигизде эсе, Тюбейланы Магомедге 
республика ахча жыйгъанда, Бабугент бек 
кёп бергенледен бири болгъанды, бизни 
жаш адамларыбыз кеси ыразылыкълары 
бла Нальчикни орамларында да ишлеген 
эдиле. Аллай жумушха сюел деп, бир адам 

башхагъа буйрукъ бераллыкъ тюйюлдю, 
жашла жюрек халаллыкъларын, адам-
лыкъларын кёргюзтгендиле.

- Бусагъатда жаш адамла элде жашагъ-
анлыкъгъа, таулагъа къарамайдыла, 
ташладан ариуламайдыла, аны хатасын-
дан а чаллыкъ жерлени терекле бийлеп 
барадыла, - деп жарсыйды тамата тёлю.

- Бек тюз айтадыла. Бизни элибизден 
Огъары Чирик кёлге дери жерни жерк 
басып барады. Аны биринчи жылында 
чалыргъа болады, алай оздургъанлай, ол 
терен тамырла жибереди, кеси да терк окъ-
уна уллу терек болуп къалады. Биз аланы 
тамырлары бла сууурлукъбуз, жерибизни 
тазаларыкъбыз. 

  Дагъыда жауунла кёп жаусала, агъачда 
суу жыйылады да, артда уа элни орам-
ларына жайылады. Алай болмаз ючюн 
лотокла салынырыкъдыла, аланы хайыр-
ларындан жауун суу жыйылмай, черекге 
барып турлукъду. 

- Агъач дегенлей, энди аны бла алгъын-
ча хайырланыргъа эркинлик жокъду 
деген кертимиди? 

- Хау, бираз белгиленнген жерчикле бе-
риледиле, баям, агъачны сакълар ючюн 
этилгенди бу оноу. Ачыкъ айтханда, иш 
жалчытыу бла элде болум сейирлик тюй-
юлдю.

Кёп жашла узакъ шахарлада, элледе 
ишлейдиле. Бабугент Нальчикге жууукъ 
болгъаны себепли, бир-бирле  эрттенлик-
де машиналары бла ишге барып, ингирде 
юйлерине къайтадыла. Шукур, элибизде 
атылгъан юйле жокъдула, тюзюнлей жа-
шаргъа жарамай, тозурагъанла болмаса. 

- Ичгичиликни, башха осал къылыкъны 
элде болгъаныны, къалгъаныны юсюн-
ден а не айталлыкъсыз? 

- Аллайла бек аздыла. Ийманлары бол-
гъанла элде ариу къылыкъны, ызны кёр-
гюзтедиле. Тау элледе да жаш тёлю таза 
ислам диннге аслам эс берип башлагъан-
лы иги жанына тюрлениуле бардыла.

- Сиз интернетге, сёз ючюн, инста-
грамгъа, фейсбукга заманыгъызны 
бёлемисиз?

- Бош заманым хазна болмайды, алай 
бирде инстаграмда адамланы суратлары-
на къарасам, сейирге къалама: барысы 
да бир кибик омакъ кийинип, кафеледе, 
ресторанлада олтургъан суратларын са-
ладыла. Юйде бахчада ишлей тургъанлай, 
неда маллагъа аш- суу берген заманда 
алыннган суратланы не хаталары болур? 
Аллай а бир сурат да кёрмезсе. Ол терсди. 

Ишлеген айып тюйюлдю, ишлемей, 
башынгы кечиндиралмагъан айыпды. 
Бусагъатда пандемияны хатасындан кё-
пле сом- шай тюшюрген жерлерин тас 
этгендиле. Бек ышанама, энди адамла 
малчылыкъгъа асламыракъ эс бурурла 
деп. Бахчаларында да хар битген затны 
ёсдюрюп башласала, аламат боллукъду. 
Жер бла байламлыкъ не палахладан да 
сакъларыкъды бизни. Жерибизни багъа-
лай билирге борчлубуз.

БАЙСЫЛАНЫ Марзият.
Сурат авторнуду. 

«Къуралгъан ызны тас этмегенлей, 
жангы амалланы да хайырланырыкъбыз»

Кязим азатлыкъны азанчысы эди. Жангы 
властьны келтиргенле халкъына насып из-

леген, тау жамауатлада намысы жюрюген Кя-
зимден болушлукъ излегендиле, аны Нальчикге 
ишчи эм солдат депутатланы Советлерини 
1-чи съездине чакъыргъандыла, азатлыкъны 
къорууларгъа чыкъгъан жигит уланланы ал-
ларында сёлешдиргендиле. Жангы властьны 
бизнича адам саны аз болгъан миллетлеге 
къайгъырыууун кёргенде, Кязим анга жюрек-
ден къууаннганды. Ол жыллада «Ынгкъылапха 
болсун табу», «Окъуюкъ», «Окъуу ишде артха 
къалма», «Пионерлеге», «Колхозчу жашлагъа», 
«Осуятым курсант жашха» деген назмулада 
жаш адамланы билим алыргъа чакъырады. 
«Ишчи, элли уланлары», «Ишлеген», «Жаш-
ла чалгъы чалалла», «Жюреклени жарыуу», 
«Къарындашлыкъ», «Биз», Жангы жарыкъ», 
«Сабанчылыкъ» деген эм башха назмуларын 
жазгъанды.

1934 жылда Кязим Нальчикде халкъ назму-
чуланы съездлерине къатышханды. 1938 жыл 
аны СССР-ни Жазыучуларыны союзуна алгъан-
дыла, ызы бла «КъМАССР-ны искусстволарыны 
сыйлы къуллукъчусу» деген ат бергендиле. 1940 
жылда уа аны «Мени сёзюм» деген малкъар 
тилде биринчи китабы чыкъгъанды.

Ырхы келип, шыкъычыла бир ненча кере 
къыйынлыкъ кёргенден сора, аланы Ки-

чибалыкъгъа кёчюрюрге дегенде, аякъ тиреп 
болмазын ангылап, Кязим эллилерини ал-
ларында чыкъгъанды. Алай бла 1940 жылда 
Кичибалыкъгъа кёчгенди.

Къартлыгъында жер алышыу къыйын бол-
гъанды. «Ёлюм келир» деген назму ол заман-

да жазылгъанды. Аны ол халын ангылагъан 
къалам къарындашлары Къулийланы Къайсын 
бла Отарланы Керим келип, туугъан элинден 
ажашхан таматаны жапсарып, кёлюн алып 
тургъандыла.

Уллу Ата журт уруш жангы къайгъыла келтир-
генди. Жашы Асхад, эл советни таматасы, бан-
дитлени къолларындан жоюлгъанды. «Жарлы 
бала» деген назмусун Кязим анга атагъанды. 
Поэтни эки жашы – Сагид бла Асадуллах а 
къазауатда эдиле. «Биз хорларбыз!», «Немец, 
румын киргендиле», «Бу уруш дегенинг неди?», 
«Мен бир инсан. Жашадым, жанды отум…» 
деген чыгъармаларын Кязим ол заманда 
жазгъанды.

1944 жылда мартда ол малкъар халкъ бла 
бирге туугъан жеринден кёчюрюлюп, 

ахыр жортууулуна чыкъгъанды. Ол, жамауатны 
къыйналгъанын кёрюп, назму окъуй, ууаз бере, 
зикир айта, белгисиз жолну къайгъыларын 
селейтирге кюрешгенди. «Жарлы Халкъым», 
«Таукел этейик биз бюгюн», «Ыразылыкъ», 
«Осуят» деген назмулары да ол кюнледе жа-
зылгъандыла.

Кязимни юйюрю Къазахстанда Киров рай-
онну Анабулак совхозуна, ахлулары уа арада 
сегиз километр болгъан Тельманнга тюшген-
диле. Кязим хажи анда 1945 жылда 14 мартда 
ауушханды. Ол кезиуню юсюнден аны туудугъу 
Кучмезланы Мариям былай эсгере эди: «Ап-
пабызны ахыр кюнлери эсимден кетмейдиле. 
Эгечим Лейля сабийден ауруп ёледи. Анам 
Шапий, анга асыры кюйгенден, сын къатып 
къалгъан эди. Кязим а: «Къызым, Аллах бла 
тилейме, бир кесекчик жиля», – деп тилей эди.

Онг аягъында бир къызыл кёпген зат чыкъ-
гъан эди. Мен къарындашым Къайсарны 
чакъырайым дегенимде, унамады. Алай эрт-
тенликде уа кеси чакъыртды аны. Ол: «Дохтурну 
келтирейим», - деди. Кязим а, кюзгюню тилеп, 
анга къарап: «Ол манга энди болушаллыкъ 
тюйюлдю. Мен ол дуниягъа кетерикме. Аягъ-
ыма тиймегиз», – деди.

Сора Къайсаргъа бир кесек топуракъ келтир 
деди да, ол топуракъны ийисгеп: «Мени 

былайда асырамагъыз. Манга былайда жер 
юлюш жарашырыкъ тюйюлдю. Малкъарлыла 
болгъан жерде (Тельманда) асырагъыз. Бек 
кюймегиз, мени заманым жетгенди, – деди. 
Сора, Шапийге айланып: - Къызым, жастыкъны 
башымдан кетерчи», – деп тиледи шош.

Эрттенликде сагъат тогъузда ёлген эди Кя-
зим. Шапий анга башха кийимлерин кийдирди 
да, аппаны чанагъа салдыла. Ары Къайcap, 
Магомет бла Къанитат да олтурдула. Ала кет-
генден сора Шапий бла мен ызларындан жаяу 
тебиредик. Аппаны Кючменланы Ачанны атасы 
жуугъан эди.

Бек кёп адам келген эди аны ахыр жолуна 
ашырыргъа. Жаз келгенде уа бек къысха тю-
шюп, ыннам Къанитат да ayyшду. Кязим айт-

ханча болду – жаланда юч ай жашагъан эди 
Къанитат андан сора. Аппамы билгичлигини 
ол ахыр юлгюсю болгъанды».

Аны кеси жеринде жатаргъа сюйгенин унут-
магъан халкъы 1999 жылны ноябрь айын-

да, поэтни 140-жыллыгъы бла байламлы, Кязим 
хажини обасын туугъан жерибизге кёчюргенди. 
Къабарты-Малкъарны ол замандагъы Прези-
денти В.М.Коков кесини ыразылыгъын берип, 

тийишли ахча бёлгенди, Правительствону ол 
замандагъы председатели Чеченланы Жабра-
илни жашы Хусейн а, Къазахстан бла арада 
къагъыт жюрютюп, ол жумушну болдургъанды. 
Ол сыйлы ишни тындырыргъа мындан бешеу-
лен баргъандыла: ол къауумну башчысы – тыш 
къыралла бла байламлыкъланы министри Вла-
димир Жамборов, «Эльбрус» китап басманы 
директору Созайланы Ахмат, КъМР-ни Дин 
идарасыны председателини орунбасары Ат-
мырзаланы Тахир, Кязимни туудугъу Мечиланы 
Таука, жазыучу Хахов Сафарбий.

Къазахстанны таматасы Нурсултан Назар-
баев, аны болушлукъчулары, анда таулуланы 
биригиулерини таматасы Хочуланы Людмила ол 
кюнледе кёп иш этгендиле. Созайланы Ахмат 
ол къазахлыла Кязимни ашыргъан кюнлени бы-
лай эсгереди: «Бизни баргъаныбызгъа аталып, 
Къазахстанны халкъларыны ассамблеяларыны 
энчи жыйылыуу болгъанды. «Быллай заманда 
быллай уллу ишни тындырыргъа деп, къолгъа 
алгъан халкъ – уллу халкъды, аны тамбла-
сы жарыкъды», – дей эдиле ол жыйылыуда 
чыгъып сёлешгенле. Таулу сабийле, фахмулу 
жашчыкъла, къызчыкъла, ариу миллет кийим-
лерибизни да кийип, тепсеп, жырлап кеслерини 
хунерлерин кёргюзтгендиле. Анда къалгъан 
адамларыбыз, бизни бла олтуруп, кеси жаша-
уларындан хапар айтып, бизге да тынгылап, 
кюлген, жилягъан да этген эдик.

Экинчи кюн, эрттенликде эртте, машина-
лагъа минип, Талды-Курган областьха 

Къаратал районну Тельман элине атландыкъ. 
Биргебизге министерстволадан къуллукъчула 
да бар, журналистле да кёп. Анда, биз келирге, 
иги кесек адам жыйылып… Элни, районну да 
таматалары бизни къауум бла ыразы болуп 
саламлашдыла, келгенибизге ыспас этдиле.

Кязимни къабыры… Къанжалдан этилип, 
орнатылгъан эсгертме. Юсюнде жазыуу бу-
зулмай, арлакъдан окъуна эслене эди. Анда 
былай жазылып:

Мечиев Кязим Беккиевич
20.X. 1859 – 25. III. 1945
Атмырза улу дууа окъуду. Ол дууа ол кюн 

манга къалай эсе да бир къууатлы кёрюннген 
эди, битеу таулула тынгылагъанча. Узакъда эсе 
да, Кязимни къатында! Унутмайма!

…Мындан хазыр этип элтген кюбюрюбюзге, 
(ол шёндю Долинскде Мемориалдады), 

айыртлап, тап-тап салдыла сыйлы обаны къазах-
лы жашла. Андан сора Таука бла мен къабырны 
топурагъындан машокну толтурдукъ. Обаны 
самолётха орната туруп, кёп адам жыйылгъан 
эди. Сыйлы жюкню да алып, ючюнчю ноябрь-
де къайтып келебиз… Малкъар халкъыбызны 
бу уллу тарых магъанасы болгъан асыл ишине 
жюрегим бла алай къатышханым – манга Аллах 
берген насыпды деп, алай къарайма бюгюн да».

 
 МУСУКАЛАНЫ Сакинат.

УШАКЪ

Халкъыбызны акъылманы, бети, 
кертини бла тюзлюкню жакъчысы

Быйыл Къабарты-Малкъар къырал 
университетни медицина факульте-
тини багъыу иш бёлюмюн къызыл 
дипломгъа тауусхан студентлени 
арасында таулу къыз Мустафаланы 
Фарида да болгъанды. Ол ариу тау 
элибизде – Тёбен Чегемде туугъан-
ды. Школну да мында айырмалы, 
алтын майдал бла бошагъанды. 

Сабийликден окъуна аны башха уста-
лыкъны сайлар акъылы жокъ эди. Кюн 
сайын атасы Муслимни, аны къарында-
шы Магометни ишлегенлерин кёре, бир-
де аланы биргелерине больницалагъа 
да бара, жашауун саулукъ сакълау бла 
байламлы этеригине ишексиз болгъанлай 
тургъанды. Нек дегенде аны дагъыда 
аслам жууугъу, эгечи-къарындашы да 
республикада медицинаны айныууна 
кеслерини эсленирча юлюшлерин къош-
ханлай келедиле. 

Эсгерте кетсек, атасы сагъынылгъан 
элни больницасыны баш врачы, хирург-
стоматолог, жаякъсюек- бет хирург болуп 
да тургъанды. Бюгюнлюкде КъМКъУ-ну 
медицина факультетинде хирургиялы 
стоматологиядан дерсле береди. Ата къа-
рындашы Магомет а Стоматология эмда 
жаякъ сюек-бет хирургияны институтуну 
директоруду, ол жаны бла кеси да белги-
ли хирургду. Аллай профессионалланы 
къатында ёсе, къызчыкъ медицина ызны 
сайлагъаны да сейир болмаз.

Алай эсе да, жаш тёлюню тамблагъы 
кюннге атламларында, жашаугъа кёз къа-
рамларында магъананы тутхан, алагъа 
кеслерини акъыл сёзлерин эшитдирген, 
ахшы жумушлагъа кёллендирген инсан-
ла да тюбейдиле. Аллайладан бирине 
уа Фарида кесини аппасы Мустафаланы 
Шабазны санайды. Ол туудукъларын тё-
герегине жыйып хапар айтыучусун, аланы 
уа, эс этип, заманында жаздыртып къояр 
акъылгъа келалмагъанларына жарсыйды. 
Гитчеликден кёп затха эс буралмагъанла-
рын, бюгюнлюкде уа къартланы эсгертиу-
лерини асламысын жашау кеси кёргюзте, 
ачыкълай да баргъанын белгилейди.

Школда окъугъан кезиуюнде уа ол класс 
башчысы Жазаланы Жулдуз Исхаковнаны 
(малкъар тил бла адабият), Байтуугъан-
ланы Мусабий Ахматовични (математика), 
Дебейланы Мадина Алексеевнаны (немис 
тил) дерслерине бютюн жаратып бар-
гъанды. Бу устазланы жангы материалны 
сабийлеге бере билгенлери бла бирге 
аны сюйдюргенлерин да чертеди. Сейир 
амалланы хайырлана, ишлерине жюре-
клери бла бериле, ёсюп келген тёлюню 
юйретиуге, окъутуугъа да энчи къыйын 
салгъанларына ыспас этеди. Къалай-алай 
десек да, окъуучу педагогну профессио-
нал ышанларын терк эслеп къойгъаныны 
юсюнден да хапарлайды.

Огъарыда белгилегенибизча, мектеп-
ни айырмалы тауусханындан сора уа ол 
университетни медицина факультетине 
киргенди. Аны багъыу иш бёлюмюнде уа 
ол бу жаны бла таныулу преподаватель-
ле Мусукаланы Анжелика Батталовнаны 
(паталогиялы анатомия), Ачабайланы 
Айшат Борисовнаны (факультетли хирур-
гия), Мызыланы Исмайыл Алимовични 
(факультетли хирургия) эмда бирсилени 
къолларында билим алгъанды. Аладан 
кёп затха юйреннген къыз устазларыны 
профессионал хазырлыкъларына, ба-
рысы да студентлеге ёз сабийлеринеча 
къайгъыргъанларына, окъуулулукълары-
на хурмет этеди. Аны бла бирге уа къый-
ын усталыкъны сайлагъан жаш тёлю бу 
жолдан ёнгелемез ючюн къайсы ишде 
да кесини энчиликлери, жашырынлыкъ-
лары болгъанына тюшюндюргенлерине, 
ангылатханларына жюрек ыразылыгъын 
да билдиреди. Нек дегенде, айхай да, 
бу факультетде билим алгъан, сайлауум 
да тюз эди деп, сокъуранмай къалгъан 
тынч болмагъанларын барыбыз да ангы-
лайбыз. 

Алай эсе да, дерслеге да жюрюй, Муста-
фаланы къызлары Магомет Шабазович 
башчылыкъ этген «Симед» клиниканы 
башламчылыгъы бла студентлеге бла 
врачлагъа деп бардырылгъан конфе-
ренциялагъа, акциялагъа, мастер-клас-
слагъа, халкъла аралы форумлагъа 
кесини  юлюшюн къоша, волонтёр болуп, 
быллай жумушланы къураугъа тири къа-
тышып тургъанды.

Багъыу иш бёлюм бла бирге Фарида ме-
дицина факультетни мурдорунда клиника-
лы  психология ыз бла байламлы къошакъ 
халда экинчи бийик билим да алгъанды. 
Аны да ол къызыл дипломгъа тауусханын 
белгилерчады. Анга психология жаны бла 
литература не заманда да сейир болгъа-
нын, аны себепли бери окъургъа кирип, 
аны юсю бла абаданла неда сабийле бла 
къалай сёлеширге, саусузланы къалай 
жапсарыргъа тийишлисине тюшюннге-
нин айтады. Быллай ышанла врачлада 
кёпжыллыкъ сынамдан сора тохташыргъа 
боллукъларын да ангылатады.

Дагъыда бир затны белгилерге тий-
ишлиди – быйыл медицина факультетни 
мурдорунда анестезиология-реанима-
тология жаны бла ординатураны ачыл-
гъанын. Сёзсюз, ол шарт кёплени къуу-
андыргъанды эмда бу ызда билимлерин 
ёсдюрюрге сюйгенлеге ахшы жумуш 
болгъанды.

Ишни юсю бла врачла бла тюбеше, 
медикле кеслери ичлеринде анестезио-
логия-реаниматологиягъа «саулукъ сакъ-
лауну эм бийик пилотажы» деп айтханла-
рын эшите-эшите турургъа тюшеди. Аны 
ючюн а алыкъа уллу сынамы болмагъан 

къызчыкъ бу ызны кёлю бла сайлап, 
шёндю ординатурада окъуй тургъанына 
уа, айхай да, хурмет этеригинг келеди.

Къыйын, къоркъуулу да болгъанын жа-
шырмай эсе да, Фарида бу жолну кеси 
жаратып баргъанын айтады. Аны ау бары-
быз да ангылайбыз – медицинада ол неда 
бу айтханнга кёре болмазлыгъын. Адам 
жаланда кесини жюрек излемине тынгы-
ларгъа тийишлиди. Бютюнда саусузгъа 
наркозну берлик врачны жолун сайлагъ-
ан. Къыз да кеси къолу бла хар нени иш 
юсюнде кёре башлагъанлы усталыгъыны 
магъанасына бютюн тюшюннгенди.

Былайда дагъыда бир затны белги-
лемей болмайбыз. Таулу къыз белгили 
доктор Инна Саладиновна Абазованы 
къолунда юйренеди. Ол РКБ-ны анесте-
зиология-реаниматология бёлюмюню 
таматасыды. Аны адамлыкъ, професси-
онал ышанларын студентлени, ордина-
турада окъугъанланы асламысы белги-
легенлерин эшите турабыз. Аны себепли 
бизни бюгюнннгю ушакъ нёгерибиз да, 
аллайладан юлгю ала, профессионал 
даражагъа жетишип, атын айтдыргъан 
врач болуруна ышанабыз. Бютюнда бег 
а ол бу ызны сайлагъан къадарында 
барыбыз да хурметлеген, таныулу реа-
ниматолог-анестезиолог, Россейни реа-
ниматологларыны-анестезиологларыны 
ассоциациясыны келечиси Геккиланы 
Жаннет Сапаровнаны, дагъыда бу бё-
люмде белгили доктор Мызыланы Зари 
Данияловнаны, бирсилени да жоллары 
бла барыр, ала тохташдыргъан тёрелеге 
кертичи болгъаны бла бирге медицинаны 
бу жанын айнытыугъа кесини юлюшюн да 
къошар деп ийнанабыз.

Ординатураны тауусханындан сора 
уа Фариданы, бир ненча жылны сынам 
алып, билимин андан ары ёсдюрюр му-
раты барды. Окъугъан къайда этсе да, 
ишлерге уа мында сюеди, болушлугъун 
ёз жамауатыбызгъа берир акъылдады. 

МОКЪАЛАНЫ Зухура.

Болушлугъун ёз жамауатыбызгъа 
тапдырыр муратлыды

ЖАШ ТЁЛЮБЮЗ

Жашлыкъ! Ол тюнгюле билмейди. 
Хар таулу юйюрде бир он жылдан 
тауча сёлешселе, бил да къой: жаш 
адамла тюрлендиргендиле болумну. 
Эллерибиз айнысала – ол да аланы 
ишлери боллукъду. Жаш тёлюню би-
теудуния кюнюнде биз Бабугент элни 
жер-жерли администрациясыны жан-
гы башчысы Жангоразланы Рамазан 
бла ушакъ этгенбиз:

КЪОНАКЪЛАНЫ Хасан

БАСМАЖУРТУБУЗ 

Таулада кёп ариу эм тамаша 
жерле бардыла. Бирлери жуу-
укъда, башхалары узакъда, бий-
икде. Аланы арасында кёллени 
да белгилерчады, хар бири энчи.  
Таулада тийрени  тынгылы кёрюр 
ючюн, бийикге чыгъаргъа керек-
ди.  Башына чыкъсанг а, аламат 
биченликле къол аязынгдача 
кёрюнедиле, анда-мында деу 
гебенле да кёзню къууандыра-
дыла.   Узакъда уа, тау этегинде,  
кюн таякъладан   Гестенти  кёлню 
юсю жылтырайды.   

Энип,  кёлню жагъасына кел-
сенг, бетинге салкъын хауа ура-
ды, шошлукъну, къууатлыкъны 
сезесе. Аны тёгерегин алтын бет 
алгъан къайын терекле къур-
шалап турадыла.  Шошлукъну 
Бахсан сууну  гюрюлдегени бу-

зады. Уллу ташны юсюне чёгюп, 
къанатларын да кенг жайып, ёрге 
чыгъып кетген къушдан сора, 
къымылдагъан зат жокъду. Аяз 
ургъанлай, тереклени чапыракъ-
лары къууанч шыбырдагъан тау-
уш этедиле.

Кёлню юсюнде ууакъ толкъун-
чукъла кеслерин жагъагъа урады-
ла. Ары тюшген чапыракъла, ке-
мелеча, ары-бери жюзюп айлана-
дыла. Сууда гитче чабакъчыкъла 
да кёрюнедиле. Аны таза сууундан 
ичип суусабынгы къандырсанг,  
арыгъанынгы, къыйналгъанынгы 
да унутаса. Бу сейирлик, тамаша-
лыкъ кесине тартады, жюрегинге 
тычлыкъ салады, жукълатады. 
Эсинги къыйынлыкъладан тап, 
къууанч болумлагъа бурады, кё-
люнгю кётюреди. 

Бу тамаша жерле Гестенти 
кёл  Бахсан суугъа къошулгъан 
жердедиле. Кёл чунгурда жер 
тюбюнден чыкъгъан сууладан 
къуралгъанды.  Аны сууу бир 
заманда да азаймайды, бирча 
турады, артыгъы Бахсан черекге 
саркъады.  Табийгъатны быллай 

эм мындан да аламат, сейирлик, 
тамаша тюрсюнюн жаланда тау-
лада кюз артында кёрюрге бол-
лукъду. Ол а бизни деменгили эм 
берекетли тауларыбызда жолоучу 
болуп айланыргъа кёллендиреди. 

БЕККИЛАНЫ Омар.       

Яникойну иймамы Элеккуланы Хасан 
хажини башламчылыгъы бла элни къа-
бырларын къаурадан бла башха хансдан 
тазалау жаны бла жыйылыула тёрели 
болгъандыла. Ала бир ненча айгъа бир 
кере бардырылмай болмайдыла. Озгъан 
ыйых кюн да аллай кезиулю изеу ётгенди. 

Элли жашла бу ишде керек боллукъ 
затларын да алып, Элекку улуну чакъыры-
ууна табылгъандыла. Абаданла бла бирге 
школчула да ишге тири къытышхандыла. 

Къабырланы тийресинден чыгъарылгъан  
къаураны буруудан тышына ташып жан-
дыргъандыла. 

Иймам билдиргеннге кёре, бу жол 
чыкъгъанланы саны иги да аслам эди. 
Ол себепден, кюнню халы иги болса, бу 
ыйых кюн да тазалау ишлени ала андан 
ары бардырыр муратлыдыла. 

ТАППАСХАНЛАНЫ Аминат.    

Кёп болмай Россейни 
ич ишлерини  Наль-
чикде управлениясына  
66-жыллыкъ эр киши 
келип юч жылны са-
улугъуна бакъдырып  
тыш къыралда турур-
гъа тюшгенин,  юйюне 
къайтханда уа банк кар-
тасындан 140000 сом 
думп этилгенин  бил-
диргенди. 

Оператив-излеу иш-
лени кезиуюнде поли-
цияны 1-чи номерли 
бёлюмюню келечилери 
ишекликни туудургъан  
Бахсанда жашагъан  
42-жыллыкъ эр кишини 
тутхандыла. Ол былтыр 
январьда экинчи кере 
чыгъарылгъан жангы 
симкарта а лгъанды.  
Аны телефонуна сал-
гъанда, номер  «мо-
бильный банкга» бай-
ламлы болгъанын эмда 
ичинде 140000 минг сом 
ахча сакъланнганын да  
кёргенди. Болсада  эр-
кегырыу аны алгъыннгы  
иесине къайтарыр ору-
нуна кеси хайырланыр-
гъа сюйгенди. 

Аманлыкъчы законн-
га бузукълукъ этгенин 
букъдура турмагъанды. 
Ачыкъланнган шартха 
кёре анга РФ-ни Уголов-
ный кодексини 158-чи 
статьясыны 3-чю кесе-
гение тийишлиликде 
уголовный иш ачыл-
гъанды.  

Кёп болмай КъМР-де МВД-ны След-
ствие управлениясыны къуллукъчу-
лары Зольск районда жашагъан  бир 
ненча кере сюдлюк бола тургъан 
40-жыллыкъ эр кишиге уголовный иш 
ачхандыла.  Ол, материаллада белги-
леннгенича, бешеуленни 13,6 миллион 
сомгъа алдагъанды эм юйюнде  за-
консуз  сауутну асырагъанды.   

Хыйлачыны хатасындан бегирек  
Нальчикде жашагъан биреулен   ап-
чыгъанды. Ол аманлыкъчыгъа   орга-
низацияладан бири анга  жети милли-
он сом чакълы берирге кереклисин, 
алай фирманы мюлкюне арест са-
лыннганы ючюн ахчаны алалмагъа-
нын  билдиргенди. Болсада эркегы-
рыу амалсыз шуёхуна  танышларыны 
хайыры бла  болушлукъ тапдырыргъа 
жарарыгъын  айтып жапсаргъанды.  
Алай аны ючюн уллу улутха берирге 
тийишлисин да эсге салгъанды. Жыл-
дан артыкъны тюрлю-тюрлю сылтаула 

бла  аз-аздан 12,6 миллион чакълы  
ахча алгъанды эм ахырында уа тас 
болгъанды. 

Андан  сора да, кеслерин анга  Чегем 
райондан эки тиширыу алдатхандыла. 
Ол аладан бирине кесин  полицияда 
ишлегенча сундуруп, звание алгъаны 
бла байламлы байрам этерча жетмиш 
минг сом ёнкюч тилегенди. Башха 
тиширыудан да 330 минг сом алып 
букъгъанды. 

Терк райондан эр кишини уа теле-
фон бла сёлешип алдагъанды. Ол аны 
эски танышы болгъанын билдирип,  
амалсызлыгъыны юсюнден  хапар-
лагъанды. Алай бла кесине ышан-
дырып, картасына жыйырма минг 
кёчюртгенди. 

Аны бла да тохтамагъанды, Черек 
райондан тиширыугъа ариу кёрюнюп,  
къызын администрациягъа ишге са-
лыргъа сёз бергенди. Болсада аны 
тынч алдап къоялмазлыгъын сезип,   

тюрлю-тюрлю сылтаула къурап, кёп  
кюрешгенди.  Къалай-алай болса 
да,  андан да 760 минг сом юзгюнчю 
къоймагъанды. 

Ачыкъланнган шартла бла байламлы 
аманлыкъчыгъа  РФ-ни Уголовный 
кодексини 159-чу статьясыны 2-чи, 
3-чю эм 4-чю кесеклерине кёре (хый-
лачылыкъ) уголовный иш ачылгъанды. 

Оперативникле аны Нальчикде  
Ленин атлы проспектде ахча тёлеп 
жашагъан фатарында тутханды-
ла. Жашау журтну тинтгенлеринде 
биргесине жюрютген артмакъладан 
биринде сегиз огъу бла  керох тапхан-
дыла. Аны бла байламлы да Уголов-
ный кодексни 222-чи статьясыны 1-чи 
кесегине тийишлиликде уголовный иш 
ачылгъанды. 

Бусагъатда терслеген  материалла 
Нальчик  шахарны сюдюне къаралыр-
гъа берилгендиле. 

Бизни корр.   

Ариулукъну 
кёрюрге ашыгъа 

ЭЛ ЖАШАУ

Магъаналы жумушдан 
артха турмагъандыла

Къабарты-Малкъар Республиканы уго-
ловный-толтуруучу системасыны ветеран-
лары – уголовный-толтуруучу ич службаны 
отставкада полковниги Залимгери Шоге-
мов эм ич службаны отставкадагъы пол-
ковниги Анзор Сасиков «Бир ведомствону 
тарыхы» деген жангы китапны (Къабарты-
Малкъар Республикада уголовный-толту-
руучу системаны къуралыууну эм айныууну 
юсюнден) басмагъа хазырлагъандыла. 
Аны юсюнден бизге КъМР-де Россей 
УФСИН-ни пресс-службасы билдиреди. 

Жарсыугъа, Залимгери Долетгериевич  
жангы чыгъарма дуния жарыгъын кёр-
гюнчю ауушханды, 2021 жылда 11 июньда. 
Жашаууну ахыр жылларында ол адабият 
жазыула бла кюрешгенди, онсегиз адабият 
эм тарых-документли китапны автору эм 
соавтору болгъанды.

Кезиулю документли чыгъарма, «Бир 
ведомствону тарыхы», архив материал-
ланы мурдорунда быйылны ноябринде 
басмаланнганды. Аны хазырлагъанла 
Къабарты-Малкъарны тарыхында биринчи 
кере республикада уголовный-толтуруучу 
системасыны тохташыууну эм айныууну 
юсюнден айтадыла. Ол ведомствону 
тарыхыны, пенитенциар системаны къу-
ралыууна юлюш къошхан Терсликлери 
ючюн азап чекдириу Федерал службаны 
Къабарты-Малкъар Республикада Управ-

лениясыны келечилерини къадарларыны 
эм профессионал ишлерини юсюнден 
хапарлагъан жыйылгъан эм системалы 
халгъа келтирилген материалды.

- Биз республикада бу системаны  ай-
ныууну эм ишини юсюнден тарыхчылача, 
философлагъа, политиклеча угъай, прак-
тиклеча айтыргъа кёлленнгенбиз, Ара 
къырал архивни КъМР-де Архив служба-
сыны управлениясыны, Жангы тарыхны 
документация арасыны КъМР-де Архив 
службасыны управлениясы, КъМР-де 
МВД-ны Информация арасыны архив 
документлерине таянып, - дейди Анзор 
Сасиков.

МЧС-ни Элбрус бийик тау излеу-къутха-
рыу отрядыны къутхарыучулары вертолёт-
дан парашютсуз тюшюуден юйрениулеге 
къатышхандыла, деп билдиргендиле мини-
стерствону регионда Баш управлениясыны 
пресс-службасындан.  

Хар къутхарыучу МИ-8 вертолётдан 20, 
30 эм 40 метр бийикликден, энчи обору-
дованиясын бла снаряжениясын да алып, 
бешишер кере тюшгенди. Юйрениулени 
кезиуюнде ала ачыгъанны лебедка бла 
башына чыгъарып да кёргендиле. 

Быллай ишле МЧС-чилени усталыкъла-
рын ёсдюредиле, дайым хазырлылыкъда 
турургъа юйретедиле эм таулада, къыйын 

жерледе адамланы къутхарыу технология-
ланы айнытадыла. Ала жылгъа эм азындан 
тёрт кере къураладыла. 

- Вертолётдан тюшюу эм къыйын борчла-
дан бириди, былайда хауа суднону экипа-
жыны бла къутхарыучуланы байламлыкъда 
ишлей билгенлери уллу магъананы тутады. 
Быллай жараула къутхарыучулагъа ачыгъ-
анны авиацияны болушлугъу бла неда 
авиацияны хайырланыргъа онг болмагъ-
ан къыйын тау болумлада къоркъуусуз 
жерге жетдириуде сынамларын кючлерге 
керекдиле, - дегенди отрядны башчысы 
Гюлюйланы Мухамммат.

КУЛЬЧАЛАНЫ Зульфия.

Бир ведомствону тарыхыны 
юсюнден

ЮЙРЕНИУЛЕ

Къутхарыу мадарланы айнытадыла

Банк картадан
ахча урлагъанды 

ХЫЙЛАЧЫЛЫКЪ  

Бешеуленни алдагъанды 

Кёп болмай  Къабар-
ты-Малкъар къырал уни-
верситетни келечиси эм 

магистранты  Руслан Жид-
ков «Машук-2021» Шимал 
Кавказ жаш тёлю форум-

ну «Факультет большого 
будущего» деген ючюнчю 
урумуна къатышып  кесин 
айырмалы кёргюзтгенди. 
Аны «Адаптол» тенг амал-
ланы  жаш тёлю медицина-
биология школу» проектине  
«Росмолодёжь» федерал 
агентство  490 минг сом 
грант  бёлгенди. 

- Программагъа  кёре  
8-11-чи классланы келечи-
лерине деп  мастер-клас-
сла, профессионал клубла 
эм  семинарла бардырыл-
лыкъдыла.  Энчи оборудо-
вание алынырыкъды,  кар-
диология, нерва-психика,  
микро-биологя эм башха  

тинтиуле  бардырыллыкъ-
дыла,-  деп билдиргенди 
проектге башчылыкъ этген 
Руслан Жидков. 

Андан сора да, окъуу-
чула Нальчикде  хунерли 
сабийлени айнытыу бла 
кюрешген  «Антарес»  ара-
ны жокъларгъа онг таба-
рыкъдыла.   Билим бериу 
программа юч кесекден 
къураллыкъды. Быйыл де-
кабрьде энчи оборудование  
алынырыкъды, ызы бла 
профильли бёлюмледе  
окъугъан студентлени би-
лимлерин ёсдюрюрча ма-
дар этилликди эм ахырын-
да  сабийле  бла ишлерча 

келишим этилликди. Тинти-
уле «Биология», «Лечебное 
дело», «Педиатрия» жаны 
бла бардырыллыкъдыла. 

- Бизни школгъа хар сюй-
ген келирге боллукъду. 
Мында сабийлеге кеслери-
не тинтиуле бардырырча, 
профессионал оборудова-
ниялада  ишлерге юйре-
нирча онг тапдырыллыкъ-
ды. Дерслени  КъМКъУ-ну 
студентлери берликдиле. 
Аллай амал аланы илмугъа 
талпындырыргъа себеплик 
этерикди,- деп къошханды 
Жидков. 

МАГОМЕТЛАНЫ 
Сулейман. 

ПРОЕКТ 

Сабийлени илмугъа итиндирирге алланып 

Тонау

Росгвардияны Къабарты-Мал-
къарда Управлениясыны лицен-
зия-эркинлик бериу Арасы къы-
рал жумушланы электрон халда 
тамамларгъа чакъырады. Сёз 
мында граждан эмда служебный 
сауутланы жюрютюу сфераны, 
энчи детектив эмда сакълауул 
ишлени юсюнден барады, деп 
билдиргендиле ведомстводан.

Алайды да сагъынылгъан жу-
мушла бла байламлы заявленияны 
www.gosuslugi.ru порталда бе-
рирге онг барды. Лицензия-эркин-
лик бериу эмда къырал контроль 
жаны бла битеу тийишли инфор-
мация да басмаланады анда. Со-
руулары болгъанла бу телефонла 
бла сёлеширге боллукъдула: 
(88662) 96-61-43, 96-63-56, 
96-63-31. Араны адреси ма буду: 
Нальчик, Калининградская 
орам, 49.

АДАМ ЭМ ЗАКОН

МВД-ны Нальчик шахар округда 
бёлюмюне алгъаракълада 31-жыл-
лыкъ тиширыу келип, быйыл ян-
варьда ким эсе да социал сетьледе 
кесин аны танышыча кёргюзтюп, 
авариядан сора операция этерге ке-
рекди деген сылтау бла 65 минг сом 
тилегенин айтханды. Ахчаны артда 
къайтарлыкъма деп ышандыргъан 
эди, дегенди. Ахча къоллу болгъан-
дан сора уа ол адам къысха заманны 

ичинде тас болгъанды.
Оператив-излеу ишни чеклеринде 

уголовный розыскны келечилери 
ишеклилик туудургъан инсанны тут-
хандыла. Ол 29-жыллыкъ нальчикчи 
жашды. Анга Уголовный Кодексни 
159-чу статьясыны экинчи кесегине 
(хыйлачылыкъ) тийишлиликде уго-
ловный иш ачылгъанды. Бу адам 
ахчаны иесине къайтаргъанды.

Бу айны сегизинчисинде МВД-ны 
Май районда бёлюмюне 51-жыллыкъ 
эр киши тарыгъып келгенди. Ол айт-
ханнга кёре, аны аллында ыйыкъда 
ол ишлей тургъан юйден ким эсе да 
чугун батарейле, темирден этилген 
абериле эмда темир шкаф урлагъ-
анды. Аланы барыны да багъасы 80 
минг сом болады, дегенди.

Полициячыла участковыйле бла 
бирге, оператив-излеу ишни барды-
рып, уручуну тутхандыла. Ол Май-

ский шахарда жашагъан жашды, 
этгенин албугъартмай айтханды, 
темирлени элтип тийишли пун-
ктха сатханын билдиргенди. Энди 
анга Уголовный Кодексни 158-чи 
статьясыны экинчи кесегини «в» 
пунктуна тийишлиликде уголовный 
иш ачхандыла, деп билдиргендиле 
МВД-ны КъМР-де бёлюмюню пресс-
службасындан.

УЛБАШЛАНЫ Мурат 
хазырлагъанды.

Ангылатыу

Лицензия заявленияны –
электрон халда 


